
Ágrip	  

Þetta	   verkefni	   varð	   til	   þegar	   ég	   var	   að	   syngja	  með	   börnum	   í	   leikskólanum	   þar	   sem	   ég	  

vann.	   Mig	   langaði	   til	   að	   útbúa	   söngefni	   sem	   hægt	   væri	   að	   láta	   standa	   sjálft	   á	   gólfinu	  

þannig	   að	   ég	   gæti	   notað	   hendurnar	   til	   að	   gera	   hreyfingar	  meðan	   ég	   syngi.	   Ég	   valdi	   að	  

skrifa	  um	  tónlistarþroska	  barna	  og	  gera	  söngbók	  með	  vegna	  þess	  að	  ég	  tel	  mikilvægt	  að	  
börn	   kynnist	   tónlist.	  Að	  mínu	  mati	   eru	   frábær	  námstækifæri	   í	   tónlist	  og	  mig	   langaði	   að	  

útbúa	   efni	   sem	   gæti	   stutt	   alla	   starfsmenn	   leikskóla	   í	   tónlistarvinnu.	   Rannsóknir	   sem	   ég	  

vísa	  til	  í	  greinargerðinni	  sýna	  tengsl	  milli	  til	  dæmis	  lestrar-‐	  og	  tónlistarhæfni.	  Einnig	  er	  sýnt	  
fram	  á	  að	  tónlist	  getur	  aukið	  athyglisgáfu	  barna.	  Kennsluefnið	  var	  unnið	  þannig	  að	  fyrst	  

skrifaði	  ég	  niður	  texta	  laganna	  sem	  ég	  ætlaði	  að	  hafa	  í	  söngbókinni,	  síðan	  valdi	  ég	  hvaða	  

orð	   ég	   vildi	   vinna	   tákn	   með	   tali	   með	   í	   hverju	   lagi	   og	   að	   lokum	   útbjó	   ég	  
kennsluleiðbeiningar	   með	   öllum	   lögunum.	   Ég	   valdi	   leikskólalög	   sem	   voru	   vinsæl	   á	  
leikskólum	  þar	  sem	  ég	  hef	  starfað	  og	  sem	  dóttur	  vinkonu	  minnar	   finnst	  mjög	  gaman	  að	  

syngja.	  Ég	  lét	  líka	  fylgja	  lög	  sem	  hafa	  fylgt	  mér	  síðan	  ég	  var	  í	  leikskóla	  og	  eru	  alltaf	  vinsæl,	  

til	  dæmis	  „Í	  leikskóla	  er	  gaman“.	  

Formáli	  

Hugmyndin	  að	  þessu	  verkefni	  varð	   til	  þegar	  ég	  byrjaði	  að	  vinna	  á	   leikskóla	   fyrir	  þremur	  
árum.	   Mér	   fannst	   vanta	   söngbók	   sem	   væri	   með	   stórum	   myndum	   og	   tákn	   með	   tali	  

myndum	  fyrir	  kennara	   til	  þess	  að	  auðveldara	  væri	   fyrir	  alla	  að	  æfa	   tákn	  með	   tali,	  hvort	  

sem	  þeir	  væru	  leiðbeinendur	  eða	  menntaðir	  leikskólakennarar.	  

Ég	   vil	   þakka	   Olgu	   Katrínu	   Olgeirsdóttur	   fyrir	   að	   hafa	   hjálpað	   mér	   með	   yfirlestur	  

verkefna	   síðastliðin	   fjögur	   ár	   ásamt	   yfirlestri	   þessarar	   ritgerðar.	   Án	   hennar	   hefði	   þetta	  

varla	  tekist.	  

Þetta	  lokaverkefni	  er	  samið	  af	  mér	  undirritaðri.	  Ég	  hef	  kynnt	  mér	  Siðareglur	  Háskóla	  

Íslands	   (2003,	   7.	   nóvember,	   http://www.hi.is/is/skolinn/sidareglur)	   og	   fylgt	   þeim	  

samkvæmt	  bestu	   vitund.	   Ég	   vísa	   til	   alls	   efnis	   sem	  ég	   hef	   sótt	   til	   annarra	   eða	   fyrri	   eigin	  
verka,	   hvort	   sem	  um	  er	   að	   ræða	  ábendingar,	  myndir,	   efni	   eða	  orðalag.	   Ég	  þakka	  öllum	  

sem	  lagt	  hafa	  mér	  lið	  með	  einum	  eða	  öðrum	  hætti	  en	  ber	  sjálf	  ábyrgð	  á	  því	  sem	  missagt	  
kann	  að	  vera.	  Þetta	  staðfesti	  ég	  með	  undirskrift	  minni.	  

	  

Reykjavík,	  10.	  maí	  2016	  

	  

Hulda Kristín Harðardóttir (sign.)	  

	  



6	  

1 Inngangur	  

Þessi	   greinargerð	   fylgir	   söngbók	   fyrir	   leikskóla	   sem	   ætluð	   er	   fyrir	   leikskólakennara.	  

Markmið	  söngbókarinnar	  er	  að	  vera	  hugmyndabanki	  um	  hvernig	  hægt	  er	  að	  vinna	  með	  

algeng	  leikskólalög	  og	  tákn	  með	  tali	  með	  ungum	  börnum.	  Hugmyndin	  að	  söngbókinni	  varð	  

til	   þegar	   ég	   byrjaði	   að	   vinna	   á	   ungbarnaleikskóla	   fyrir	   þremur	   árum.	   Það	   heillaði	   mig	  
hversu	  mikið	  er	  hægt	  að	  gera	  með	  söng,	  meira	  en	  bara	  að	  syngja.	  Mér	   fannst	  þó	  vanta	  

bók	  sem	  væri	  einföld	  í	  notkun	  með	  ungum	  börnum	  og	  hægt	  væri	  að	  grípa	  til	  hvenær	  sem	  

væri	  og	  syngja	  eitt	  til	  tvö	  lög	  eða	  til	  að	  vinna	  nánar	  í	  tónlistarstund.	  Greinargerðin	  fjallar	  
fyrst	  um	  það	  hvað	  gerist	  frá	  því	  barnið	  er	  fóstur	  í	   legi	  móður	  og	  þar	  til	  það	  nær	  eins	  árs	  

aldri,	  þar	  með	  talin	  heyrn,	  máltaka	  og	  skynjun	  laglína.	  Næst	  er	  fjallað	  um	  þroskann	  sem	  á	  

sér	  stað	  hvað	  varðar	  máltöku	  og	  söngfærni	  milli	  eins	  og	  þriggja	  ára	  aldurs.	  Í	  þriðja	  kafla	  er	  

síðan	  vísað	  í	  þrjár	  rannsóknir	  sem	  sýna	  fram	  á	  tengsl	  tónlistar	  og	  góðs	  árangurs	  varðandi	  
tilfinningastjórnun,	   að	  halda	   athygli	   barna	  og	  byrjendalæsis.	   Í	   lokin	   á	   greinargerðinni	   er	  

síðan	   kafli	   um	   söngbókina,	   meðal	   annars	   hvernig	   hægt	   er	   að	   nota	   hana	   í	   starfi	   með	  

börnum	  og	  um	  hvað	  tákn	  með	  tali	  (TMT)	  snýst.	  Til	  að	  draga	  saman	  það	  sem	  komið	  er	  fram	  
þá	  fjallar	  þessi	  greinargerð	  um	  það	  hvers	  vegna	  tónlist	  er	  mikilvæg	  í	  lífi	  barna	  og	  að	  hægt	  

er	  að	  nota	  tónlist	  á	  ýmsan	  hátt	  til	  að	  kenna	  börnum.	  	  

2 Tónlistarþroski	  ungbarna	  

2.1 Frá	  fósturskeiði	  fram	  að	  eins	  árs	  aldri.	  

Tónlist	   er	   hluti	   af	   lífi	   barns	   frá	   því	   áður	   en	   það	   fæðist.	   Um	   sex	  mánuðum	   eftir	   getnað	  	  

byrjar	   fóstur	   að	   sýna	   svörun	   við	   hljóðum	   í	   umhverfi	   þess.	   Vísindamenn	   hafa	   komist	   að	  
þessu	  með	  því	  að	  til	  dæmis	  mæla	  hjartslátt	  fósturs.	  Hægt	  er	  að	  heyra	  breytingu	  á	  honum	  

þegar	  hljóð	  berst	  til	  fóstursins.	  Þau	  hljóð	  sem	  heyrast	  inni	  í	  leginu	  eru	  aðallega	  hjartsláttur	  

móðurinnar,	   önnur	   líkamshljóð	   og	   rödd	   móður,	   sem	   berst	   bæði	   utan	   frá	   og	   innan	   frá	  
líkamanum.	   Meðal	   efnis	   rannsókna	   sem	   gerðar	   hafa	   verið	   á	   heyrn	   og	   tónlistarþroska	  

fóstra	   og	   nýbura	   er	   hvort	   þau	   geti	   munað	   laglínur.	   Vísindamenn	   spiluðu	   fyrir	   nýbura	  

upphafslagið	   í	   þeim	   sjónvarpsþætti	   sem	   mæðurnar	   höfðu	   horft	   mikið	   á	   meðan	   á	  
meðgöngunni	  stóð.	  Einnig	  voru	  upphafslög	  spiluð	  fyrir	  börn	  mæðra	  sem	  höfðu	  ekki	  horft	  

á	  þessa	  þætti.	   Í	   ljós	  kom	  að	  börnin	  sýndu	  svörun	  við	  þeim	   laglínum	  sem	  þau	  þekktu	  en	  

ekki	  við	  þeim	  sem	  þau	  þekktu	  ekki	  (Lightfoot,	  Cole	  og	  Cole,	  2013,	  bls.	  86-‐88).	  	  

Strax	  og	  börn	  fæðast	  búa	  þau	  yfir	  hæfni	  til	  að	  greina	  takt/tónlist.	  Eitt	  af	  því	  merkilega	  

sem	  þau	  geta	  greint	  er	  að	  þau	  heyra	  mun	  á	  mennskri	  rödd	  og	  vélrænni	  (t.d.	  útvarpsþul	  að	  
lesa	   fréttir).	   Nýburar	   geta	   einnig	   greint	   á	   milli	   mismunandi	   málhljóða,	   t.d.	   thaílenskra	  

málhljóða,	  þó	  svo	  að	  þau	  fæðist	  á	  Íslandi.	  Þessi	  hæfni	  eldist	  af	  þeim	  og	  ef	  þau	  heyra	  aldrei	  

málhljóðin	  þá	  hætta	  þau	  að	  heyra	  mun	  á	  þeim	  (Lightfoot	  o.fl.,	  2013,	  bls.	  132-‐133).	  	  

Í	  bók	  eftir	  Otto	  er	   sagt	   frá	  því	   hvernig	  börn	  ná	   tökum	  á	  máli.	   Staðreyndin	  er	   sú	   að	  

börn	   læra	   ekki	   ný	   hljóð,	   eða	   lög,	   nema	   með	   því	   að	   heyra	   þau	   fyrst.	   Þess	   vegna	   er	  
mikilvægt	  fyrir	  alla	  aðila	  í	  lífi	  barna	  að	  sýna	  þeim	  nýja	  hluti,	  láta	  þau	  heyra	  eitthvað	  nýtt	  og	  

fleira.	  Þetta	  er	  mikilvægt	  til	  þess	  að	  gefa	  börnum	  verkfæri	  til	  að	  byggja	  kunnáttu	  sína	  með.	  

Þess	  vegna	  þurfa	   foreldrar,	   sem	  eru	   fyrstu	  umönnunaraðilar	  barnsins,	   að	   syngja	  og	   tala	  
við	   barnið.	   Þegar	   börn	   koma	   síðan	   á	   leikskóla	   heldur	   vinnan	   þar	   áfram	   en	   þá	   bætast	  

leikskólakennarar	  í	  hópinn	  (Otto,	  2014,	  bls	  94-‐97).	  Allt	  þetta	  getur	  síðan	  orðið	  til	  þess	  að	  

áhugi	   barna	   á	   tónlist,	   og	   þar	   með	   tónlistarhæfni	   þeirra,	   aukist.	   Þegar	   börn	   eru	   orðin	  
tveggja	   til	  þriggja	  ára	  eykst	  hæfni	  þeirra	   í	  að	  muna	  og	  þá	  er	  hægt	  að	  kenna	  þeim	  ýmsa	  

hluti	  í	  gegnum	  tónlist.	  Sem	  dæmi	  má	  nefna	  tölurnar.	  Hægt	  er	  að	  nota	  tónlist	  til	  að	  kenna	  

börnum	   að	   telja,	   heiti	  mánaða,	   vikudaga	   og	  margt	   fleira.	   Börn	   læra	   ekki	   bara	   hugtök	   í	  

gegnum	  tónlist	  heldur	  líka	  daglegar	  rútínur.	  Til	  dæmis	  er	  mjög	  skemmtilegt	  þegar	  börnin	  
vilja	  syngja	  „allur	  matur“	  því	  það	  þýðir	  að	  þá	  er	  kominn	  matartími	  og	  allir	  fá	  að	  borða.	  

Áður	   en	   börn	   byrja	   að	   tala	   hjala	   þau	   og	   babla.	   Hjal	   er	   þegar	   ungabörn	   endurtaka	  

sérhljóða,	   t.d.	   aaaa,	   íííí.	   Babl	   er	  þegar	   samhljóðar	   koma	   inní,	   t.d.	  mama,	  dada.	  Um	  átta	  
mánaða	   aldur	   er	   hægt	   að	  heyra	   á	   babli	   barns	   hvaða	   tungumál	   er	  mest	   talað	   í	   kringum	  

það.	  Ástæða	  þess	  er	  að	  hjal	  og	  babl	   fylgir	  hrynjandi	   talmáls.	  Með	  áherslur	  á	  ákveðnum	  

stöðum,	  hærri	  tón	  og	  lægri	  tón	  svo	  dæmi	  séu	  tekin.	  Þegar	  börn	  byrja	  að	  taka	  meiri	  þátt	  í	  
söng	  þá	  fylla	  þau	  oft	  upp	  í	  þau	  hljóð	  sem	  þau	  kunna	  ekki.	  Í	  „Mothers	  as	  Singing	  Mentors	  

for	  Infants“	  er	  tekið	  dæmi	  um	  enska	  orðið	  „star“,	  börn	  bera	  það	  oft	  fram	  sem	  „tah“	  þar	  

sem	   erfitt	   er	   að	   bera	   stafina	   –s	   og	   –r	   fram	   (Trehub	   og	   Gudmundsdóttir,	   2015,	   bls.	   6).	  

Fullorðnir	   geta	   aðstoðað	   börn	   við	   að	   byrja	   að	   tala/syngja	   á	   margan	   hátt.	   Í	   „the	  
development	  of	  children“	  er	  sagt	  frá	  hugtakinu	  barnmiðað	  nám	  (infant-‐directed	  speech);	  

þá	  tala	  foreldrar	  í	  háum	  (high-‐pitch)	  syngjandi	  tón	  með	  áherslu	  á	  aðalorðin.	  Sem	  dæmi	  má	  

nefna	  þessa	  setningu,	  áhersluorðin	  eru	  undirstrikuð:	  „Nú	  skulum	  við	  klæða	  okkur	  og	  fara	  

út“.	  Þessi	  aðferð	  er	  góð,	  bæði	  til	  að	  ná	  athygli	  barna	  og	  til	  að	  auðvelda	  börnum	  að	  vita	  við	  

hvað	  er	  átt.	  Hljómfall	  raddar	  og	  líkamstjáning	  getur	  auðveldað	  börnum	  að	  skilja	  að	  það	  að	  
fara	  út	  er	  skemmtilegt	  (Lightfoot	  o.fl.,	  2013,	  bls.	  245-‐247).	  

Þegar	   farið	   er	   að	   líða	   á	   fyrsta	   ár	   barnsins	   er	   það	   orðið	   sífellt	   betra	   í	   að	   stjórna	  
tilfinningum	  sínum	  (e.	  self-‐regulation)	  sjálft	  og	  með	  aðstoð	  móður.	  Mæður	  syngja	  þó	  ekki	  
fyrir	   börn	   beint	   í	   þessum	   tilgangi	   heldur	   nota	   þær	   sönginn	   sem	   umönnunartæki	   (e.	  

caregiving	   tool).	  Með	  því	  að	  syngja	   fyrir	  börn	  eru	  mæður	  að	  hjálpa	  þeim	  að	  ná	  stjórn	  á	  
tilfinningum	   sínum,	   t.d.	   þegar	   þau	   eru	   æst	   eða	   reið.	   Þær	   eru	   heldur	   ekki	   einungis	   að	  

syngja	   fyrir	   börn	   sín	   með	   röddinni	   heldur	   líka	   með	   ýmissi	   líkamstjáningu,	   þ.e.	   barnið	  

heyrir,	  sér	  og	  finnur	  (þegar	  haldið	  er	  á	  því	  eða	  það	  situr	  í	  fangi)	  móður	  sína	  syngja.	  Mæður	  

hjálpa	  nýburum	  sínum	  að	  þróa	  þetta	  ferli	   t.d.	  með	  því	  að	  syngja	  rólega	  vögguvísu	  þegar	  
börnin	   fara	   að	   sofa,	   hressandi	   lög	   þegar	   barnið	   er	   leitt	   o.s.frv.	   (Trehub	   og	  

Gudmundsdottir,	   2015,	   bls.	   2-‐3).	   Rannsakendur	   hafa	   komist	   að	   því	   að	   börnum	   líkar	  

mæðrasöngur	   best.	   Rannsókn	   var	   framkvæmd	  með	   því	   að	   athuga	   athygli	   barna	   þegar	  
mismunandi	  raddir	  sungu.	  Þegar	  raddirnar	  sungu	   í	  „mæðratón“	   (e.	  maternal-‐style)	  hélst	  

athyglin	   lengur	  heldur	  en	  þegar	  sungið	  var	  venjulega	  (e.	  non-‐maternal	  style)	   (Trehub	  og	  

Gudmundsdottir,	  2015,	  bls.	  4).	  

2.1.1 Skynjun	  laglína	  

Í	   kanadískri	   rannsókn	   frá	   1984	   var	   skynjun	   barna	   á	   laglínum	   athuguð.	   Áður	   en	   þessi	  

rannsókn	   var	   framkvæmd	   hafði	   skynjun	   ungbarna	   á	   einum	   og	   einum	   tón	   mikið	   verið	  

skoðuð	   en	   ekki	   skynjun	   þeirra	   á	   laglínum,	   það	   er	   að	   segja	   nokkrum	   tónum	   spiluðum	  

saman.	  Þessi	   rannsókn	   samanstóð	  af	   tveimur	   tilraunum	  og	  niðurstöðum	  þeirra.	   Sú	   fyrri	  

var	  gerð	  með	  97	  heilbrigðum	  börnum	  á	  aldrinum	  átta	  til	  ellefu	  mánaða	  en	  sú	  seinni	  með	  

96	  heilbrigðum	  börnum	  á	  aldrinum	  átta	  til	  tíu	  mánaða.	  Fyrri	  tilraunin	  sýndi	  að	  ungabörn	  

geta	   greint	   á	  milli	   ólíkra	   laglína.	   Seinni	   tilraunin	   átti	   að	   veita	  meiri	   upplýsingar	   um	  það	  
hvernig	  ungabörn	  meðtaka	   (e.process)	   laglínur.	   Í	  niðurstöðum	  kom	  fram	  að	  börn	   flokka	  

laglínur	  sem	  hjóma	  svipað	  í	  sama	  flokk,	  þau	  greina	  ekki	  á	  milli	   líkra	  laga	  (Trehub,	  Bull	  og	  

Thorpe,	  1984,	  bls.	  821-‐829).	  

2.2 Frá	  eins	  árs	  til	  þriggja	  ára	  aldurs	  

Þegar	   börn	   eru	   komin	   á	   annað	   aldursár	   hægir	   á	   þroska	   þeirra.	   Í	   „the	   development	   of	  

children“	   kemur	   fram	   að	   þegar	   börn	   ná	   átján	   mánaða	   aldri	   á	   sér	   stað	   mikið	   stökk	   í	  
orðaforða	  þeirra.	  Þó	  svo	  að	  ekki	  séu	  öll	  börn	  farin	  að	  tala	  mikið	  þá	  geta	  þau	  skilið	  mjög	  

margt	  og	  því	  er	  mikilvægt	  að	  lesa	  flóknari	  sögur	  fyrir	  þau,	  eða	  sögur	  með	  nýjum	  orðum.	  

Um	   tveggja	   til	   þriggja	   ára	   aldur	   eru	   börn	   oft	   byrjuð	   að	   mynda	   setningar	   og	   tala	   mjög	  

mikið,	  ýmist	  sín	  á	  milli	  eða	  við	  aðra	  fullorðna.	  Börn	  sem	  eru	  að	  nálgast	  þriggja	  ára	  aldurinn	  
geta	  miðað	  tal	  sitt	  við	  viðmælanda	  sinn.	  Þannig	  tala	  börn	  einfaldara	  mál	  við	  sér	  yngri	  börn	  

heldur	  en	  þegar	  þau	  tala	  við	  jafnaldra,	  börnmeð	  svipaðan	  þroska,	  eða	  fullorðna	  (Lightfoot	  
o.fl.,	  2013,	  bls.	  232-‐237).	  

2.2.1 Söngfærni	  ungra	  barna	  

Til	  eru	  mismunandi	  kenningar	  um	  það	  hvernig	  börn	  ná	  tökum	  á	  hinum	  ýmsu	  atriðum	  og	  

einnig	   mismunandi	   aðferðir	   sem	   hægt	   er	   að	   nota	   til	   að	   styðja	   við	   þroska	   barna.	  
Viðfangsefni	   þessa	   kafla	   er	   ekki	   allur	   þroski	   sem	   börn	   ganga	   í	   gegnum	   heldur	   sá	   sem	  
tengist	   tónlistarhæfni	   og	   söng.	   Naughton	   og	  Williams	   (2009)	   segja	   að	   söngur	   sé	   þegar	  

einstaklingar	  nota	  röddina	  til	  að	  búa	  til	  hljóð.	  Einnig	  er	  talað	  um	  leiðir	  sem	  starfsfólk	  og	  

fleiri	  geta	  nýtt	  sér	  ef	  þeim	  finnst	  til	  dæmis	  erfitt	  að	  syngja.	  Þá	  er	  hægt	  að	  einbeita	  sér	  að	  
lögum	  sem	  hafa	  einfalda	  hrynjandi,	  hlusta	  á	  barnalög	  í	  einrúmi	  og	  æfa	  sig.	  Síðasta	  dæmið	  

sem	  tekið	  er	  í	  bókinni	  er	  að	  klappa	  um	  leið	  og	  lagið	  er	  sungið	  svo	  auðveldara	  sé	  að	  halda	  

taktinum.	  Naughton	  og	  Williams	  taka	  fram	  hvers	  vegna	  mikilvægt	  er	  fyrir	  börn	  að	  syngja	  
og	   ávinning	   sem	   þau	   geta	   hlotið	   af	   því.	   Sem	   dæmi	  má	   nefna	   að	   söngur	   getur	   hjálpað	  

börnum	   að	   ná	   tökum	   á	   daglegum	   venjum,	   til	   dæmis	   hvenær	   hádegismaturinn	   hefst	  

(Naughton	  og	  Williams,	   2009,	   bls.	   192-‐195).	   Í	   leikskóla	   einum	  vita	   börnin	   að	  þegar	   þau	  

koma	  inn	  úr	  útiveru	  og	  eru	  búin	  að	  fá	  nýja	  bleiu	  þá	  kemur	  hádegismatur.	  Börnin	  vita	  að	  

fyrst	   syngja	   þau	   „allur	   matur“.	   Það	   er	   gaman	   að	   sjá	   þegar	   börnin	   setjast	   niður	   í	  

samverukróknum	  og	  segja	  „allur	  matur“.	  Í	  bók	  eftir	  Sigríði	  Pálmadóttur	  (2010)	  er	  sagt	  frá	  

því	  hvernig	  fræðimaðurinn	  Gembris	  flokkar	  söngfærni	  barna	  í	  aldursflokka:	  

Tafla	  1.	  Söngfærni	  ungra	  barna	  

1-‐2	  ára	  	   -‐	  Leika	  og	  gera	  tilraunir	  með	  röddina	  á	  sama	  hátt	  og	  á	  fyrsta	  ári.	  

	  

-‐	  Koma	  með	  þekkjanleg	  brot	  úr	  lögum	  þó	  ekki	  sé	  festa	  í	  hryn	  né	  laglínu.	  

	  

-‐	  Endurtaka	  stuttar	  hendingar	  í	  mismunandi	  tónhæð	  og	  með	  breytilegum	  	  
	  	  	  tónbilum.	  

	  

-‐	  Í	  fyrstu	  eru	  tónbilin	  lítil	  en	  stækka	  smám	  saman	  (fara	  yfir	  í	  ferund	  og	  	  
	  	  	  fimmund).	  

2-‐3	  ára	  
-‐	  Barnið	  sýnir	  sterka	  tilfinningu	  fyrir	  laglínum	  sem	  það	  heyrir	  og	  reynir	  að	  	  
	  	  	  endurtaka	  þær.	  

	  

-‐	  Upphaf	  þess	  að	  hverfa	  frá	  sjálfsprottnum	  söng	  yfir	  í	  sönglög.	  

	  

-‐	  Barnið	  sýnir	  næmi	  fyrir	  heild	  laga	  (útlínum)	  og	  reynir	  að	  fylla	  upp	  í	  með	  	  
	  	  	  tónbilum	  og	  hryn.	  

	  

-‐	  Barnið	  setur	  brot	  úr	  þekktum	  sönglögum	  inn	  í	  sjálfsprottinn	  söng	  sinn.	  

	  

-‐	  Brot	  sönglaga	  og	  sjálfsprottinn	  söngur	  verða	  að	  nokkurs	  konar	  syrpusöng.	  

	  

-‐	  Hrynjandi	  orða	  hefur	  áhrif	  á	  laghryn.	  

	  

-‐	  Ekki	  enn	  komin	  tilfinning	  fyrir	  tóntegund	  (tónfesti).	  

Þessi	  tafla	  sýnir	  hvernig	  Gembris	  skiptir	  söngfærni	  ungra	  barna	  niður	  eftir	  því	  á	  

hvaða	  aldri	  þau	  eru	  þegar	  þau	  ná	  tökum	  á	  henni	  (Sigríður	  Pálmadóttir,	  2010,	  
bls.	  28).	  

2.2.2 Sjálfsprottinn	  söngur/formúlusöngur	  

Tónlist	  getur	  verið	  mikilvæg	  í	  þroska	  ungra	  barna.	  Hneigð	  til	  tónlistariðkunar	  er	  mismikil	  
hjá	   börnum	   og	   margir	   þættir	   hafa	   áhrif	   á	   tónlistarþroska.	   Börn	   tjá	   sig	   með	   tónlist	   og	  

mikilvægt	   er	   að	   gefa	   þeim	   svigrúm,	   leyfa	   þeim	   að	   tjá	   sig,	   hlusta	   á	   þau	   og	   njóta	  

tónlistarinnar	  með	  þeim,	  upplifa	   saman	  og	   leiða	  hvort	  annað	  áfram.	   (bls	  10-‐11).	  Tónlist	  
laðar	  oft	  fram	  hreyfingu,	  sérstaklega	  hjá	  börnum.	  Í	  hreyfingum	  barna	  er	  orka	  og	  sum	  börn	  

nota	  hreyfinguna	  til	  að	  fá	  útrás	   fyrir	  ýmsar	  tilfinningar.	  Á	  unga	  aldri,	  áður	  en	  börn	  byrja	  

almennilega	  að	  tala	  byrja	  þau	  að	  gera	  tilraunir	  með	  röddina.	  Eftir	  því	  sem	  börnin	  þroskast	  

er	  hægt	  að	  greina	  laglínur,	  annað	  hvort	  úr	  lögum	  sem	  börnin	  þekkja	  eða	  sem	  þau	  búa	  til.	  

Þau	   syngja	   ekki	   alltaf	   en	   humma	   stundum	   eða	   kurra	   lögin	   sem	   þau	   „syngja“	   (Sigríður	  
Pálmadóttir,	  2010,	  bls.	  20-‐22).	  

Þar	   sem	   ungbörn	   tala	   ekki	   stunda	   þau	  mikið	   óyrt	   samskipti,	   t.d.	   svipbrigði	   og	   hjal.	  

Þegar	   fullorðnir	   syngja	  með	  börnum	  eru	  þeir	  ekki	   einungis	   að	   styðja	   við	  óyrt	   samskipti,	  
sem	  eru	   sögð	   vera	  mikilvæg	   fyrir	   þroska	   skilnings	   og	   lærdóms,	   heldur	   einnig	   félagslega	  

færni.	  Rannsóknir	  hafa	  sýnt	  að	  ungbörn	  á	  aldrinum	  átta	  til	  níu	  mánaða	  átta	  sig	  á	  því	  að	  

þau	  gera	  það	  sem	  þau	  ætla	  sér	  og	  að	   jafnaldrar	  þeirra	  ætli	   sér	  einnig	  það	  sem	  þau	  geri	  

(Helga	   Rut	   Guðmundsdóttir,	   2011.,	   bls.	   3-‐4).	   Þetta	   er	   hægt	   að	   sjá	   þegar	   átta	   til	   níu	  

mánaða	  gömul	  börn	  koma	  saman	  og	  leika	  sér.	  Þau	  vita	  hvaða	  leikfang	  þau	  vilja	  leika	  sér	  
með	  og	  ef	  þau	  sjá	  annað	  barn	  stefna	  á	  leikfangið	  sitt	  snúa	  þau	  sér	  við	  eða	  gefa	  í	  skyn	  að	  

þau	  séu	  ekki	  hætt	  að	  leika	  með	  leikfangið.	  

Þegar	  börn	  eldast	  byrja	  þau	  að	  söngla	  og	  syngja	  meira	  og	  þá	  hefst	  skeið	  sjálfsprottins	  
söngs	   og	   formúlusöngs.	   Sigríður	   Pálmadóttir	   (2010)	   segir	   í	   bók	   sinni	   að	   sjálfsprottinn	  

söngur	  sé	  þegar	  börnin	  syngja,	  humma	  eða	  kurra	  án	  þess	  að	  hafa	  áhyggjur	  af	  formlegum	  

ramma	  sönglaga.	  Hrynurinn	  er	  frjáls,	  börnin	  ráða	  laglínunni	  og	  textanum	  og	  þau	  leika	  sér	  

saman	  að	  ýmsum	  tónum.	  Ef	  börnin	  finna	  einhvern	  tón	  eða	  laglínu	  sem	  þeim	  líkar	  vel	  þá	  
eiga	   þau	   til	   að	   endurtaka	   það	   oft.	   Formúlusöngur	   tengist	   sjálfsprottnum	   söng,	   þ.e.	  

formúlusöngvar	  eru	  oft	  stuttir	  og	   laglínan	  einföld,	  t.d.	  nanana-‐búbú.	  Formúlusöng	  fylgir,	  

líkt	  og	   sjálfsprottna	   söngnum,	   kátína	  og	  gleði.	   Þegar	   litið	  er	   til	   félagslegra	  atriða	  þá	  eru	  

sjálfsprottni	  söngurinn	  og	  formúlusöngurinn	  mikilvægir	  því	  börn	  eiga	  samskipti	  í	  gegnum	  
þá	   og	   mynda	   tengsl	   sín	   á	   milli.	   Þegar	   börn	   syngja	   saman	   formúlusöngva	   eða	   byrja	   að	  
syngja	  eitthvað	  upp	  úr	  þurru	  sín	  á	  milli	  þá	  eru	  þau	  einnig	  að	  deila	  tilfinningum	  og	  reynslu	  

með	  söngnum.	  Sjálfsprottinn	  söngur	  hættir	  yfirleitt	  um	  sjö	  ára	  aldur	  og	  er	  það	  talið	  vera	  
vegna	  þess	  að	  börn	  fái	  ekki	  næga	  hvatningu.	  Sigríður	  nefnir	  að	  mikilvægt	  sé	  að	  hvetja	  til	  
sjálfsprottins	   söngs,	   t.d.	  með	   því	   að	   syngja	   sjálfur	   af	   og	   til	   fyrir	   börnin.	   Ekki	   þarf	   alltaf	  

skipulagðar	   söngstundir	   til	   að	  hafa	   ástæðu	   til	   að	   syngja	   (Sigríður	   Pálmadóttir,	   2010,	   bls	  
24-‐25).	  

3 Áhrif	  tónlistar	  á	  nám	  og	  færni	  barna	  

3.1 Tilfinningastjórnun	  

Í	  rannsókn	  Helgu	  Rutar	  Guðmundsdóttur	  á	  virkni	  átta	  mánaða	  ungbarna	  í	  tónlistartímum	  

komu	  fram	  áhugaverð	  atriði	  sem	  renna	  stoðum	  undir	  þá	  kenningu	  að	  tónlist	  geti	  haft	  áhrif	  
á	  tilfinningar	  ungbarna.	  Helga	  talar	  um	  dreng	   í	   rannsókninni	  sem	  orðinn	  var	  þreyttur	  og	  

pirraður	  undir	  lok	  eins	  tónlistartímans.	  Þetta	  var	  ekki	  fyrsti	  tónlistartíminn	  og	  börnin	  voru	  

orðin	  vön	  því	  hvenær	  dans,	  sem	  nefndur	  er	  barokkdans,	  hófst.	  Þegar	  allir	  voru	  búnir	  að	  
stilla	  sér	  upp	  og	  kviknaði	  á	  tónlistinni	  þá	  lifnaði	  yfir	  drengnum	  og	  hann	  beið	  spenntur	  eftir	  

því	   að	   dansinn	   byrjaði.	   Helga	   tekur	   fram	   að	   þar	   sem	   þessar	   niðurstöður	   séu	   einungis	  

fyrstu	  niðurstöður/bráðabirgðaniðurstöður	  sé	  ekki	  hægt	  að	  byggja	  á	  þeim	  en	  þó	  gefa	  þær	  
merki	   um	   jákvæð	   áhrif	   tónlistar	   á	   börn	   (Helga	   Rut	   Guðmundsdóttir,	   2011.,	   bls.	   11-‐13).	  

Þessar	  niðurstöður	  Helgu	  segja	  okkur	  að	  hægt	  sé	  að	  stjórna	  tilfinningum	  ungra	  barna,	  alla	  

vega	  upp	  að	  vissu	  marki.	  Í	  rannsókninni	  sem	  hér	  var	  rædd	  kom	  fram	  að	  börnin	  höfðu	  lært	  

að	  ákveðið	   lag	  þýddi	  að	  skemmtilegur	  dans	  væri	  að	  hefjast.	  Þegar	   lagið	  kom,	  hvort	  sem	  

börnin	   voru	   þreytt	   eða	   ekki,	   þá	   glöddust	   þau.	   Ef	   við	   yfirfærum	   þessa	   niðurstöðu	   yfir	   á	  
leikskólaumhverfið	  er	  möguleiki	  að	  tengja	  góðar	  minningar	  við	  lag	  með	  því	  að	  syngja	  það	  

þegar	  börnin	  eru	  glöð.	  Síðar,	  ef	  börnin	  verða	  leið,	  þreytt	  eða	  reið	  er	  hægt	  að	  nota	  lagið	  til	  

að	  rifja	  upp	  góðu	  minningarnar	  til	  að	  hugga	  þau.	  Hægt	  er	  að	  nota	  tónlist	  til	  að	  hafa	  áhrif	  á	  
það	   hvað	   börn	   gera,	   ekki	   bara	   hvernig	   þeim	   líður.	   Sem	   dæmi	  má	   nefna	   að	   ef	   ákveðin	  

tónlist	  er	  alltaf	  sett	  á	  þegar	  börnin	  eiga	  að	  ganga	  frá	  byrja	  þau	  eftir	  ákveðinn	  tíma	  að	  taka	  
til	  sjálfkrafa	  þegar	  sú	  tónlist	  er	  sett	  á. 

3.2 Athygli	  

Í	   rannsókn	   á	   notkun	   tónlistar	   til	   að	   halda	   athygli	   barna	   komu	   fram	   áhugaverðar	  

niðurstöður.	  Rannsóknin	  var	  framkvæmd	  með	  fimm	  til	  sex	  ára	  gömlum	  börnum	  en	  ég	  tel	  

að	  hægt	  sé	  að	  nýta	  upplýsingar	  úr	  rannsókninni	  þegar	  starf	  með	  ungum	  börnum,	  núll	  til	  

þriggja	  ára,	  er	  skipulagt.	  Þessi	  rannsókn	  fjallar	  um	  það	  hvernig	  það	  að	  hlusta	  á	  sögu	  sem	  

er	  lesin	  í	  syngjandi	  tón	  gerir	  hana	  áhugaverðari,	  þ.e.	  heldur	  athygli	  betur,	  heldur	  en	  saga	  

sem	   lesin	   er	   í	   venjulegum	   taltón.	   Í	   rannsókninni	   var	   76	   börnum	   skipt	   í	   fjóra	   hópa,	   allir	  

hóparnir	  heyrðu	  sögu	  af	  geisladiski.	  Fyrsti	  hópurinn	  heyrði	  sögu	  lesna	  í	  venjulegum	  taltón	  

með	   engum	   truflunum,	   annar	   hópurinn	   heyrði	   sögu	   lesna	   í	   venjulegum	   taltón	   með	  
truflunum,	  þriðji	  hópurinn	  heyrði	  sungna	  sögu	  með	  engum	  truflunum	  en	  fjórði	  og	  síðasti	  

hópurinn	  heyrði	  sungna	  sögu	  með	  truflunum.	  (Noguchi	  og	  Wolfe,	  2009,	  bls.	  73-‐74).	  Það	  

áhugaverðasta	   í	   niðurstöðum	   rannsóknarinnar	   er	   að	  marktækur	  munur	   fannst	   á	   athygli	  

barnanna	  eftir	  því	  hvort	  um	  sungnu	  söguna	  með	  engum	  truflunum	  var	  að	  ræða	  eða	  lesnu	  
söguna	  með	  engum	  truflunum.	  Í	  umræðukaflanum	  segir	  að	  börnin	  virtust	  virkari	  og	  sýndu	  

meiri	  athygli	  þegar	  sagan	  var	  sungin,	  hvort	  sem	  var	  með	  eða	  án	  truflana,	  heldur	  en	  þegar	  

sagan	  var	  lesin	  (Noguchi	  og	  Wolfe,	  2009,	  bls.	  76-‐77).	  	  

Þetta	   bendir	   til	   þess	   að	   tónlist	   og/eða	   söngur	   geti	   auðveldað	   börnum	   nám.	   Sem	  

dæmi	  má	  nefna	  vísuna	  um	  mánuðina	  og	  hversu	  margir	  dagar	  eru	  í	  hverjum	  mánuði.	  Vísan	  

hljómar	   svona:	   Ap,	   jún,	   sept,	   nóv	   þrjátíu	   hver;	   einn	   til	   hinir	   kjósa	   sér;	   Febrúar	   tvenna	  

fjórtán	  ber;	   frekar	  einn	  þá	  hlaupár	  er.	  Margir	  nota	  þessa	  vísu	  til	  að	  muna	  hversu	  margir	  
dagar	  eru	  í	  hverjum	  mánuði	  og	  auðveldara	  getur	  verið	  að	  muna	  vísuna	  ef	  hún	  er	  sungin.	  Í	  

leikskólum	  á	   Íslandi	  er	  oft	  mikið	   sungið	  og	  því	  er	  kjörið	  að	  nýta	  þær	   stundir	   í	  málörvun	  

með	  ungum	  börnum	  og	  til	  dæmis	  stærðfræði	  með	  þeim	  sem	  eldri	  eru	  og	  byrjaðir	  að	  átta	  

sig	  á	  tölunum	  og	  hversu	  mikið	  einn	  og	  tveir	  er	  svo	  dæmi	  sé	  nefnt.	  

3.3 Tengsl	  tónlistarhæfni	  og	  byrjendalæsis	  

Í	   rannsókn	   sem	   framkvæmd	   var	   í	   Kanada	   er	   sagt	   frá	   því	   að	   talmál	   og	   tónlist	   noti	   bæði	  
raddböndin,	  noti	  ákveðnar	  reglur	  við	  að	  koma	  efni	  frá	  sér	  o.fl.	  Þetta	  bendir	  til	  þess	  að	  á	  

fyrstu	  æviárum	  barnsins	  séu	  tónlist	  og	  talmál	  nátengd	  hvað	  varðar	  þroska	  og	  þ.h.	  Að	  læra	  
tungumál	   felst	   í	  því	  að	   læra	  að	  setja	   saman	  hljóð	   til	   að	  mynda	  orð	  og	  orð	   til	   að	  mynda	  

setningar.	  Vestræn	  tónlist,	  svo	  dæmi	  sé	  tekið,	  er	  byggð	  upp	  af	  þremur	  grunnatriðum.	  Þau	  

eru:	  rytmi,	  laglína	  og	  hljómar.	  Þó	  svo	  að	  ekki	  séu	  sömu	  atriði	  í	  tungumáli	  og	  tónlist	  þá	  er	  
svipuð	   tækni	   notuð	   við	   að	   ná	   tökum	   bæði	   á	   tungumáli	   og	   tónlist.	   Markmið	  
rannsóknarinnar	   var	   að	   rannsaka	   tengsl	   hljóðkerfisvitundar	   (e.phonemic	   awareness)	   og	  

tónlistarhæfni	  meðal	  fjögurra	  og	  fimm	  ára	  barna,	  sem	  og	  tengsl	  þeirra	  við	  lestrarhæfni.	  Í	  

niðurstöðum	   kom	   fram	   að	   tengsl	   eru	   á	   milli	   hljóðkerfisvitundar,	   tónlistarhæfni	   og	  
byrjendalæsishæfni	  barna.	  Höfundar	  taka	  fram	  að	  börnin	  í	  rannsókninni	  þekki	  stafina	  og	  

geti	  í	  mesta	  lagi	  lesið	  nokkur	  orð,	  því	  er	  ekki	  um	  eiginlegan	  lestur	  að	  ræða	  og	  því	  nefnist	  

þetta	  byrjendalæsi	  á	   íslensku.	  Það	  sem	  höfundar	  telja	  vera	  áhugaverðustu	  niðurstöðuna	  
úr	   rannsókninni	   er	   að	   tónskynjunarhæfni	   (e.music	   perception	   skill)	   getur	   sagt	   til	   um	  

lestrarhæfni	  (e.predicts	  reading)	  jafnvel	  þó	  að	  hljóðkerfisvitundarparturinn	  sé	  tekinn	  burt.	  

Þetta	  sýnir	  að	  mati	  höfunda	  fram	  á	  mikilvægi	  tónlistarvinnu	  með	  börnum	  sem	  undirstöðu	  

náms	  þeirra	  (Anvari	  o.fl.,	  2002,	  bls.	  114-‐126).	  

	   Í	  annarri	  rannsókn	  frá	  árinu	  2002	  var	  fjallað	  um	  aðferðir	  sem	  kennarar	  og	  foreldrar	  

geta	  notað	  til	  að	  ýta	  undir	  byrjendalæsi	  hjá	  börnum.	  Talað	  er	  um	  læsi	  sem	  lestur,	  skrift,	  

mál	   og	   fleira	   sem	   hluta	   af	   byrjendalæsi.	   Í	   rannsókninni	   er	   einnig	   rætt	   um	   það	   hversu	  

mikilvægar	  máltaka	  og	  upptaka	  á	  nýjum	  orðum	  eru	  fyrir	  byrjendalæsi	  (Lawhon	  og	  Cobb,	  

2002,	  bls.	  113-‐114).	  Í	  gegnum	  tónlist	  geta	  börn	  lært	  mörg	  ný	  orð,	  hvernig	  þau	  hljóma	  og	  
hvað	   þau	   merkja.	   Þess	   vegna	   er	   mikilvægt	   fyrir	   fullorðna	   og	   kennara	   að	   syngja	   með	  

börnum,	  því	  þó	  svo	  að	  þau	  skilji	  ekki	  alltaf	  hvað	  verið	  er	  að	  syngja	  um	  eða	  þekki	  orðin,	  þá	  

hjálpar	  söngurinn	  börnunum	  að	  læra.	  Þetta	  segir	  okkur	  að	  ung	  börn	  byrja	  á	  því	  að	  herma	  
eftir	   fólki	   í	   kringum	   sig	   áður	   en	   þau	   vita	   hvað	   þau	   eru	   að	   segja	   og	   þannig	   læra	   þau	   í	  

rauninni	  að	  bera	  orðin	  fram	  áður	  en	  þau	  skilja	  til	  fulls	  hvað	  þau	  þýða.	  

4 Söngbókin	  

Hugmyndin	  að	  þessu	  verkefni	  varð	  til	  þegar	  ég	  byrjaði	  að	  vinna	  á	  ungbarnaleikskóla	  fyrir	  

tveimur	  árum.	  Það	  heillaði	  mig	  hversu	  mikið	  hægt	  er	  að	  gera	  með	  söng	  meira	  en	  bara	  að	  

syngja.	  Söngbókin	  er	  þannig	  byggð	  upp	  að	  á	  þeim	  síðum	  sem	  snúa	  að	  kennurum	  kemur	  

fram	  texti	  lags,	  aðferðir	  til	  að	  syngja	  lagið	  og	  hugmyndir	  að	  frekari	  vinnu.	  Markmiðið	  með	  
bókinni	   er	   að	   kennarar	   hafi	   aðgang	   að	   söngbók	   sem	   jafnframt	   er	   hugmyndabanki	   um	  

tónlistarvinnu	  með	   börnum.	   Þar	   sem	   rannsóknarspurning	  mín	   beinist	   að	   því	   að	   söngur	  

hjálpi	   börnum	   í	   námi	   þá	   tel	   ég	   að	   það	   að	   syngja	   og	   nota	   tákn	   með	   tali	   á	   sama	   tíma	  
auðveldi	  börnum,	  og	  kennurum,	  að	  ná	  góðu	  valdi	  á	  tákn	  með	  tali.	  	  

Tákn	  með	  tali	  er	  ekki	  ætlað	  heyrnarlausum	  eins	  og	  eiginlegt	  táknmál	  heldur	  er	  það	  

ætlað	  til	  notkunar	  með	  heyrandi	  börnum	  og	  fullorðnum	  sem	  eiga	   í	  erfiðleikum	  með	  tal,	  

eru	   sein	   að	   byrja	   að	   tala	   vegna	   þroskaskerðingar	   eða	   annars.	   Tákn	   með	   tali	   skiptist	   í	  
náttúruleg	  tákn,	  sem	  byggð	  eru	  á	  daglegum	  athöfnum,	  og	  eiginlegum	  táknum	  sem	  tekin	  

eru	   úr	   táknmáli	   heyrnarlausra.	   Að	   nota	   tákn	   með	   tali	   hægir	   ekki	   á	   málþroska	   barna,	  

heldur	  styður	  við	  hann.	  Mikilvægt	  er	  að	  allir	  í	  lífi	  barnsins	  noti	  táknin	  við	  daglegar	  athafnir	  
vegna	  þess	   að	  barnið	   lærir	   þá	   að	   tengja	   saman	  athafnir	   og	   tákn	   (Björk	  Alfreðsdóttir	   og	  

Sigrún	  Grendal,	  2005,	  bls.	  6-‐7).	  

Mikilvægt	   er	   að	   hafa	   í	   huga	   að	   þessar	   kennsluleiðbeiningar	   eru	   einungis	   til	  
viðmiðunar	  og	  gott	  er	  að	  gera	  ráð	  fyrir	  mismunandi	  þroska	  barna	  og	  aðlaga	  stundirnar	  að	  

því.	   Ástæðan	   fyrir	   aldursskiptingunni	   er	   sú	   að	   ég	   tel	   betra	   að	   hafa	   skiptinguna	   þannig	  
heldur	  en	  að	  hafa	  hana	  í	  stigum.	  Þar	  sem	  mörg	  börn	  eru	  farin	  að	  tjá	  sig	  og	  tala	  eftir	  átján	  

mánaða	  aldur	  ætti	  markmið	  kennara	  að	  vera	  að	  auka	  þátttöku	  barnanna	  í	  söngstundum.	  

Með	  bókinni	  fylgir	  prjónabrúða	  sem	  nefnist	  Pétur	  en	  kennurum	  er	  frjálst	  að	  breyta	  nafni	  
hennar.	  Börnin	  geta	  skipst	  á	  að	  halda	  á	  brúðunni	  þegar	  þau	  svara	  spurningum	  kennara.	  

Ágætis	  regla	  er	  að	  sá	  megi	  tala	  sem	  heldur	  á	  brúðunni.	  

5 Lokaorð	  

Eftir	  að	  hafa	  unnið	  að	  þessari	  ritgerð	  undanfarið	  hálft	  ár	  hef	  ég	  komist	  að	  miklu.	  Ég	  bjóst	  

ekki	  við	  að	  finna	  eins	  mikið	  af	  fræðilegu	  efni	  um	  tónlist	  með	  ungum	  börnum	  og	  ég	  gerði.	  

Ekki	  átti	  ég	  heldur	  von	  á	  því	  að	  ég	  yrði	  svona	  ánægð	  með	  söngbókina.	  Ég	  er	  mjög	  ánægð	  

sérstaklega	  með	   tákn	  með	   tali	  myndirnar	   sem	  ég	   tel	   eiga	   eftir	   að	  nýtast	   öllu	   starfsfólki	  
leikskóla	  vel.	  Mér	  finnst	  frábært	  hversu	  vel	  tókst	  að	  koma	  öllu	  fyrir	  á	  síðunum	  eins	  og	  ég	  

vildi	  hafa	  það.	  

	   Það	  sem	  ég	  tel	  vera	  mikilvægast	  í	  rannsóknunum	  og	  fræðilegu	  umfjölluninni	  er	  að	  
flestir	   eru	   sammála	   um	   að	   tónlist	   sé	   mikilvæg	   fyrir	   börn,	   þó	   ekki	   sé	   nema	   til	   að	   auka	  

menningarvitund	   þeirra.	   Einnig	   að	   tónlist	   getur	   hjálpað	   börnum	   að	   halda	   athygli	   og	  

stjórna	   tilfinningum	  sínum	  og	  þar	  með	  auðveldar	  það	  þeim	  að	   læra.	   Líkt	  og	   fram	  kom	   í	  

rannsókn	  Helgu	  Rutar	  Guðmundsdóttur	  á	  átta	  til	  níu	  mánaða	  ungbörnum	  þá	  getur	  tónlist	  
haft	   jákvæð,	   en	   líka	   neikvæð,	   áhrif	   á	   tilfinningar	   ungbarna.	   Leikskólakennarar	   sem	   og	  

foreldrar	   geta	   nýtt	   sér	   þessa	   staðreynd	   til	   þess	   að	   auðvelda	   börnum	   aðlögun	   inn	   á	  

leikskóla	   svo	   eitthvað	   sé	   nefnt.	   Hægt	   er	   að	   nota	   ákveðna	   tónlist	   á	   meðan	   á	   aðlögun	  
stendur	  og	  börnin	  hafa	   foreldra	  sína	  með	  sér	  og	  eru	   í	  góðu	  skapi.	  Síðan	  þegar	   foreldrar	  

skilja	   börnin	   eftir	   geta	   leikskólakennarar	   spilað	   tónlistina	   og	   þá	   tengja	   börnin	   hana	   við	  
foreldra	  sína	  og	  þar	  með	  góðar	  minningar.	  

Að	  mínu	  mati	   er	   nægileg	   áhersla	   á	   tónlist	   í	   leikskólakennaranámi	   en	   það	  mætti	  

vera	  námskeið	  þar	   sem	  verkefni	   nemenda	   væri	   að	   fara	   í	   leikskóla	  með	  efni	   og	   aðstoða	  
starfsmenn	   í	   tónlistarstarfi	   með	   börnum.	   Vettvangsnámið	   er	   frábært	   en	   hægt	   væri	   að	  

dreifa	  því	  þannig	  að	  einu	  sinni	  í	  viku,	  klukkutíma	  í	  senn,	  færi	  nemandi	  í	  leikskóla	  og	  syngi	  

og	  ynni	  nánara	  efni	  því	  tengdu	  með	  börnum	  á	  leikskólanum.	  

